
GOUVÈNÈ HOCHUL ANONSE KE QUEEN ONE, INOVATÈ VIZYONÈ NAN DOMÈN 
KOMÈS, PRAL KREYE 600 DJÒB NAN SEKTÈ TEKNOLOJI NAN NOUVO BIWO 

SANTRAL LA NAN BROOKLYN  
  

Antrepriz la envesti 10 milyon dola nan nouvo biwo santral li e prevwa yon 
envestisman siplemantè 67 milyon dola nan rechèch ak devlopman  

  
Yon èd piblik 6 milyon dola ap ankouraje kreye djòb ak kwasans alontèm  

  
Nouvo djòb yo enkli sektè entèlijans atifisyèl, devlopman lojisyèl, ak syans done  

  
Vil Nouyòk mete aksan sou kwasans rezèv talan nan teknoloji ak eritaj inovasyon 

sou plan mondyal  
  
  
Gouvènè Kathy Hochul anonse jodi a ke Queen One, Inc., yon konpayi teknoloji 
komèsyal vizyonè, pral etabli nouvo biwo santral li nan 25 Kent Avenue nan 
Williamsburg, Brooklyn, nan kad yon kontra lwaye pou 10 ane. Enstalasyon apeprè 280 
mèt kare (30,000 pye kare) a, reprezante yon envestisman pou plis pase 10 milyon dola 
nan envèstisman kapital epi espere kreye 600 djòb atanplen nan domèn teknoloji 
avanse pandan l ap jenere 67 milyon dola nan envestisman pou rechèch ak devlopman 
pandan senk ane k ap vini yo pandan konpayi an ap konstwi platfòm komès elektwonik 
pwochen jenerasyon li. Avèk sipò 6 milyon dola nan kredi taks Empire State 
Development nan kad Pwogram Travay Excelsior (Excelsior Jobs Program) ki baze sou 
pèfòmans, biwo santral sa a make yon etap enpòtan pou avanse lidèchip Nouyòk nan 
inovasyon, kreye djòb, ak ekonomi dijital la.  
  
"Nouyòk se destinasyon chwa pou pwochen jenerasyon konpayi teknoloji yo, e 
desizyon Queen One pou etabli biwo santral li nan Brooklyn se yon gwo sipò pou elan 
sa a," Gouvènè Hochul te deklare. "Pwojè sa a pote plizyè santèn djòb de kalite ak 
milyon nan rechèch ak devlopman, sa ki konfime angajman nou pou fè Eta Empire yon 
lidè nasyonal nan inovasyon, talan, ak opòtinite. Nou fyè pou n sipòte pwojè ki pa 
sèlman fè ekonomi an grandi, men ki ranfòse kominote nou yo tou atravè envèstisman 
enklizif ki vize alavni.  
  
Direktè Egzekitif Jeneral ak Komisè Empire State Development lan, Hope Knight, 
te deklare, "Nan kad lidèchip Gouvènè Hochul la, Nouyòk kontinye nan tèt teknoloji ak 



inovasyon. Desizyon Queen One pou etabli biwo santral li nan Brooklyn temwaye 
mendèv ki gen talan eta nou an genyen, ekosistèm biznis dinamik, ak enveestisman 
estratejik li nan endistri pou demen. Empire State Development fyè pou sipòte kwasans 
Queen One nan kad efò jeneral nou pou atire konpayi avanse yo, ranfòse ekonomi 
rejyonal yo, epi pozisyone Nouyòk kòm lidè nasyonal nan inovasyon ki baze sou 
teknoloji."  
  
Direktris Operasyon ak Fondatris Queen One, Maricor Resente, te deklare: "Sipò 
Empire State Development pa sèlman yon envestisman nan Queen One; se yon 
envestisman pou Nouyòk alavni. Mwen ka di ak anpil fyète ke n ap konstui yon bagay 
vrèman espesyal isit la nan Brooklyn. Vil sa a se pa sèlman kote nou travay; li fè pati 
idantite nou. N ap kreye djòb sa yo, pa sèlman pou devlope Queen One, men pou 
montre lòt antreprenè yo poukisa Nouyòk se pi bon kote pou konstwi."  
  
Direktè Jeneral ak Fondatè Queen One Ryan Urban te deklare, "Sa n ap mete sou 
plas isit la nan Brooklyn, se konstwi yon fondasyon pou vizyon ak kreyasyon, nan kè 
yon vil ki pa janm sispann kreye. N ap devlope yon Sant Vizyon kote inovasyon 
rankontre ak objektif, ak kote ekip nou an pral ekspedye teknoloji avanse a. Soti lendi 
rive jedi, li pral yon destinasyon k ap akeyi pi bon òganizasyon ak moun nan Nouyòk. 
Vandredi, samdi, ak dimanch, espas la tounen yon sant kreyativite kote adilt ki gen otis 
ka gen zanmi, pwofite lavi, epi santi yo alèz."  
  
Queen One se yon konpayi ki baze nan Nouyòk avèk yon vizyon odasye pou komès 
alavni. Teknoloji li pote lavi ak enèji nan sit entènèt mak yo ak pwogram kominikasyon 
yo. Queen One ki kwè chak pwodwi gen yon istwa ap konstwi yon platfòm ki ede 
kominike valè yo epi jenere revni reyèl pou mak komès yo nan mond lan. Pandan li 
baze sou fonksyon teknoloji ki gen gwo konpetans — tankou konseptè pwodwi, enjenyè 
lojisyèl, ak ekspè nan entèlijans atifisyèl jeneratif — biwo santral la ap akeyi tou ekip 
komèsyal enpòtan k ap dirije lavant, maketing, ak patenarya. Ansanm, wòl sa yo pral 
ranfòse koridò teknoloji ak inovasyon k ap devlope nan Brooklyn.  
  
Empire State Development ap sipòte nouvo biwo santral Queen One avèk 6 milyon dola 
nan kredi taks nan Pwogram Travay Excelsior ki baze sou pèfòmans ki gen rapò ak 
angajman pou kreye djòb. Envestisman estratejik sa a montre apwòch Nouyòk adopte 
pou atire konpayi inovatè ki bay djòb ki byen peye ak aktivite rechèch ak devlopman 
enpòtan. Lè n sipòte konpayi avanse nan domèn komès elektwonik ak konpayi 
entelijans atifisyèl (IA), eta a ap pozisyone l kòm prensipal destinasyon nan Kot Lès la 
pou konpayi teknoloji pwochen jenerasyon yo, pandan l ap itilize talan klas mondyal li 
yo ak ekosistèm inovasyon ki etabli pou rivalize ak sant teknoloji tradisyonèl yo atravè 
peyi a.  
  
Prezidan ak Direktè Egzekitif Jeneral Kòporasyon Devlopman Ekonomik Vil 
Nouyòk (New York City Economic Development Corporation, NYCEDC), Andrew 
Kimball te deklare, "Nou fyè pou nou travay ak Queen One sou chwa nouvo biwo 
santral yo isit la nan Vil Nouyòk – yon desizyon ki pral kreye 600 djòb nan vil la disi 
2030. Queen One rejwenn yon ekosistèm inovasyon k ap boujonnen nan Brooklyn, e 



aksan li mete sou IA pral kontribye nan estati NYC kòm kapital mondyal IA aplike. 25 
Kent, nan kè Williamsburg, pral sèvi kòm yon pwen depa ideyal pou Nouyòkè Queen 
One."  
  
Anplis de sa, Queen One angaje pou favorize angajman kominotè atravè pwogram 
devlopman mendèv, inisyativ lokal fòmasyon teknoloji, ak evènman mizanivo endistri k 
ap fèt nan lokal li yo. Konpayi an ap mete sou plas tou yon sant pou adilt ki gen otis 
pandan wikenn — yon espas espesyal pou koneksyon, sipò, ak kreyasyon — yon 
misyon ki gen anpil valè pou ekip fondatè li a. Lè l ouvè biwo santral li pou piblik la, 
Queen One vize kreye eksperyans koneksyon siyifikatif, ki kontribye nan dinamik katye 
Williamsburg la.  
  
Ekosistèm teknoloji dinamik Vil Nouyòk kontinye atire konpayi inovatè tankou Queen 
One, sa ki ranfòse wòl li kòm yon lidè mondyal nan inovasyon dijital ak antreprenarya. 
Konbinezon talan divès inik nan vil la ak, aksè solid kapital, enstitisyon akademik 
renome, ak enèji kreyatif ki konstitiye yon baz inegal pou gwo konpayi teknoloji ki etabli 
ak nouvo demaraj k ap devlope. Dènye envestisman gwo konpayi tankou OpenAI, 
Duolingo ak StubHub, ansanm ak envestisman estratejik konpayi ki gen gwo kwasans 
tankou Figma, Rippling, Rokt, ak Quadrature, mete aksan sou anviwònman dinamik sa 
a. Nouvo biwo santral Queen One nan Brooklyn akselere kwasans nan koridò teknoloji 
k ap devlope yo, kontribye nan devlopman revolisyonè nan entèlijans atifisyèl, komès 
elektwonik, ak enfrastrikti dijital. Pandan Nouyòk ap ankouraje inovasyon sa yo, eta a 
pa sèlman suiv avansman teknoloji—l ap ede defini li kòm prensipal destinasyon pou 
konpayi k ap chèche elaji aktivite yo nan yon mache k ap devlope e ki gen vizyon pou 
lavni.  

